
                           ABSTRAK 

 

Penyelidikan ini bertujuan untuk mengkaji hubungan antara keseimbangan kerja-kehidupan 

dan kepuasan kerja dalam kalangan penjawat awam semasa pandemik COVID-19. Seramai 

103 orang penjawat awam telah menjawab soal selidik yang diedarkan menerusi aplikasi 

Google Form meskipun anggaran yang ditetapkan hanya 100 orang responden sahaja. Rata-

rata responden yang mengambil bahagian dalam kajian ini terdiri daripada kalangan guru 

yang bergred 44. Manakala jumlah jawatan terendah yang dicatatkan pula tertumpu kepada 

penjawat awam yang berkhidmat di bawah sektor Angkatan Tentera Malaysia (ATM). 

Seterusnya, setiap data yang diperolehi telah diproses menerusi penggunaan perisian 

“Statistical Package For Social Science” (SPSS) versi 27. Hasil penyelidikan mendapati bahawa 

kebanyakan responden mempunyai tahap keseimbangan kerja-kehidupan dan kepuasan kerja 

yang sederhana. Hasil kajian ini juga jelas menunjukkan bahawa para responden berharap 

agar mereka mempunyai keseimbangan antara kehidupan sosial bagi meluangkan masa untuk 

bersama-sama dengan keluarga. Dari segi kepuasan kerja pula, rata-rata responden berpuas 

hati dengan keadaan semasa menjalankan tugasan di tempat kerja kerana mereka berasa 

senang untuk bekerjasama dengan orang sekeliling. Seterusnya, Analisis Korelasi Pearson 

digunakan untuk mengkaji hubungan antara pembolehubah tidak bersandar dengan 

pembolehubah bersandar yang terdapat dalam kajian ini. Berdasarkan analisis yang dilakukan 

oleh pengkaji, terdapat wujudnya hubungan yang signifikan antara kedua-dua aspek iaitu 

dengan keseimbangan kerja-kehidupan dan kepuasan kerja dalam kalangan penjawat awam 

semasa pandemik ini. 

 

Kata Kunci: Keseimbangan kerja-kehidupan, kepuasan kerja, penjawat awam, Konflik Kerja-

Keluarga, Teori Hierarki Keperluan Maslow, pandemik COVID-19

      ABSTRACT 

 

The purpose of this study was to investigate the relationship between work-life 

balance and job satisfaction among civil servants during COVID-19 pandemic. 

There are 103 public servants who answered the questionnaire distributed through 

the Google Form even though the estimate for this study was only for 100 

respondents. The respondents who participated in this study mostly consisted of 

teachers. While only one public servant that worked under the Malaysian Armed 

Forces sector had participated in this research. After that, each data was 

processed by using software such as "Statistical Package For Social Science" 

(SPSS) version 27. The results found that most of the respondents have a 

moderate level of work-life balance and job satisfaction. Besides that, the results 

of this study also show that the respondents hope that they have a balance 

between social life and spending time together with their family. In terms of job 

satisfaction, some respondents are also satisfied and feel comfortable with the 

people they work with. From this research, Pearson Correlation Analysis was used 

to examine the relationship between the independent variable and the dependent 

variable in this study. Other than that, based on the analysis that was conducted 

by researcher, we can know that there is a significant relationship between work-

life balance and job satisfaction among public servants during this pandemic. 

 

 

Keywords: Work-life balance, job satisfaction, public servants, Work-Family 

Conflict, Maslow’s Theory of the Hierarchy of Needs, COVID-19 pandemic  

                                BAB 1 

 

                         PENGENALAN  

 

1.1 Latar Belakang Kajian 

 

Berdasarkan kajian lepas oleh para pengkaji seperti Parkers dan Langord (2008) 

yang dipetik daripada penyelidikan yang dijalankan oleh Rogis et al. (2019), istilah 

keseimbangan kerja-kehidupan (work-life balance) dapat ditakrifkan sebagai 

keupayaan seseorang individu bagi memenuhi komitmen terhadap tugas dan 

keluarga serta tanggungjawab dan aktiviti yang dilakukan selain daripada 

pekerjaan. Selain itu, keseimbangan kerja dan kehidupan juga turut melibatkan 

tentang aspek kesihatan dan kesejahteraan, mengurangkan tekanan dan kepuasan 

yang lebih tinggi (Parkers dan Langford, 2008 dalam Rogis et al., 2019). Sarjana 

lain pula ada menyatakan bahawa isu berkaitan dengan keseimbangan kerja-

kehidupan ini mendapat perhatian dalam kebanyakan organisasi dan atas faktor 

tersebutlah ia sedikit sebanyak telah menjadi satu masalah serius yang seharusnya 

diberi perhatian oleh pihak pengurusan dalam organisasi (Omar, 2016; Nazli et al., 

2021).  

         

Isu keseimbangan kerja-kehidupan didapati telah menjadi perhatian ramai 

pihak termasuklah para ahli akademik dan juga pengamal sumber manusia di 

organisasi khususnya susulan daripada kewujudan wabak Coronavirus Disease 

(COVID-19) yang mula dikesan dari wilayah Wuhan, China. Di Malaysia, pihak 

kerajaan telah menguatkuasakan Perintah Kawalan Pergerakan (PKP) ke atas 

semua rakyat sebagai langkah untuk mengurangkan peningkatan jumlah kes 

COVID-19 tersebut (Nurul Adila dan Asmak, 2020). Kesan daripada pelaksanaan 

PKP tersebut dilihat sedikit sebanyak telah memberi kesan yang sungguh 

mendalam kepada masyarakat lebih-lebih lagi dari segi politik, sosial, dan ekonomi 

kerana terpaksa menghadapi keterbatasan pergerakan dalam melaksanakan 

aktiviti harian seperti kebiasaannya (Nurul Adila dan Asmak, 2020). Sehubungan 

dengan itu, pelaksanaan PKP ini juga turut memberi impak terhadap trend budaya 

kerja semasa di mana ia dikatakan memiliki hubungkait antara keseimbangan 

kerja-kehidupan dan tahap kepuasan kerja.  

 

Salah satu daripada sektor pekerjaan yang berdepan dengan cabaran ini 

termasuklah terdiri daripada kalangan penjawat awam. Golongan pekerja yang 

bekerja dalam sektor kerajaan menjadi tumpuan dalam perbincangan ini kerana 

kebanyakan penggubalan pekeliling contohnya seperti tempoh masa bekerja dan 

jumlah pekerja yang diperlukan pada satu-satu masa untuk bekerja di tempat kerja 

lebih tertumpu terhadap penjawat awam berbanding pekerja swasta. Sebagai 

contohnya, didapati bahawa jadual kerja yang begitu padat yang perlu 

dilaksanakan oleh para kakitangan dalam sektor keselamatan dan pertahanan serta 

sektor kesihatan semasa pelaksanaan Perintah Kawalan Pergerakan (PKP) bagi 

mengekang penularan wabak COVID-19 sedikit sebanyak dikatakan telah 

mengundang kepada ketidakseimbangan dalam kerja-kehidupan. Tambahan pula, 

hal ini juga menyebabkan para pekerja yang sentiasa terlibat dalam tugas 

adakalanya akan terpaksa berhadapan dengan risiko konflik kerja-keluarga di 

samping tidak dapat meluangkan masa sepenuhnya bersama dengan keluarga 

(Rogis et al., 2019).  

 

Manakala bagi para pekerja yang berkecimpung dalam sektor pendidikan 

juga turut tidak terkecuali menjadi antara salah satu bidang pekerjaan yang 

mengalami isu keseimbangan kerja dan kehidupan yang sememangnya harus 

diberi perhatian oleh pihak pengurusan dalam organisasi (Omar et al., 2016; Nazli 

et al., 2021). Hal ini dikatakan demikian kerana, golongan pendidik seperti 

pensyarah dan guru seringkali dituntut untuk memperbaiki banyak aspek seperti 

kualiti pengajaran dan pembelajaran, kualiti kepimpinan, dan sebagainya untuk 

mencapai matlamat menjadikan pendidikan yang bertaraf dunia. Maka, perkara ini 

sedikit sebanyak telah memberi cabaran dan satu tanggungjawab yang sangat 

besar khususnya terhadap golongan pendidik yang terdiri daripada kalangan kaum 

wanita lebih-lebih lagi bagi yang sudah berkahwin. Aspek ini berikutan mereka 

sememangnya perlu untuk menyeimbangkan antara tanggungjawab terhadap 

tugas dan pada masa yang sama perlu meluangkan masa untuk menguruskan 

anak-anak dan pasangan (Nazli et al., 2021). 

Bagi membincangkan perkara ini secara lebih mendalam, kajian berkaitan 

dengan hubungan antara keseimbangan kerja-kehidupan (work-life balance) dan 

kepuasan kerja dalam kalangan penjawat awam semasa pandemik COVID-19 

dilaksanakan dianggap sebagai isu yang sangat penting untuk diketengahkan 

memandangkan elemen-elemen tersebut dilihat kurangnya penyelidikan mengenai 

perkara tersebut dilaksanakan oleh para pengkaji khususnya dalam bidang 

Hubungan Industri. 

 

1.2 Permasalahan Kajian 

 

Pada era globalisasi ini, didapati bahawa perubahan bentuk tempat kerja dan jenis 

perindustrian telah memberi impak yang begitu besar terhadap dunia pekerjaan 

dan kehidupan sosial. Maka, hal ini sedikit sebanyak telah mendorong pihak 

kerajaan dan organisasi untuk mencari alternatif dan menyokong penuh usaha bagi 

melancarkan program serta polisi program keseimbangan kerja-kehidupan dapat 

membantu para pekerja mencapai prestasi kerja yang lebih baik dan memiliki 

pengurusan kerja yang lebih fleksibel.  

 

Berdasarkan hasil penelitian dan pemerhatian yang pengkaji jalankan bagi 

membincangkan mengenai kajian ini, didapati bahawa tidak banyak lagi kajian 

yang mengupas isu berkenaan dengan keseimbangan kerja-kehidupan dan 

kepuasan kerja dalam kalangan penjawat awam semasa pandemik COVID-19 lebih-

lebih lagi sewaktu Perintah Kawalan Pergerakan (PKP) dilaksanakan di negara ini, 

iaitu Malaysia. Walau bagaimanapun, pengkaji berasakan bahawa kajian mengenai 

‘Hubungan antara Keseimbangan Kerja-Kehidupan dan Kepuasan Kerja dalam 

Kalangan Penjawat Awam’ khususnya di Malaysia ini perlu diambil perhatian yang 

sewajarnya kerana ia juga turut melibatkan isu berkenaan dengan kualiti kehidupan 

profesional dan peribadi seseorang pekerja.  

 

1.2.1 Kajian Mengenai Keseimbangan Kerja-Kehidupan dalam Kalangan 

Pekerja Awam semasa Pandemik COVID-19 di Malaysia Masih Lagi 

Terhad 

 

Penyelidikan mengenai keseimbangan kerja-kehidupan dalam kalangan pekerja 

semasa pandemik COVID-19 sememangnya banyak dijalankan oleh para sarjana 

dari luar negara. Salah satunya dapat dilihat menerusi kajian Bhumika (2020) yang 

bertajuk “Challenges for work-life balance during COVID-19 induced nationwide 

lockdown: exploring gender difference in emotional exhaustion in the Indian 

setting”. Data-data berkenaan dengan tajuk kajian tersebut diperoleh daripada 180 

orang pekerja profesional yang bekerja dari rumah di India Utara. Hasil kajian 

mendapati kebanyakan kaum wanita lebih mengalami masalah dari segi emosi 

berbanding dengan kaum lelaki kesan daripada ketidakseimbangan antara kerja dan 

kehidupan peribadi semasa menjalankan pekerjaan dari rumah. Dalam hal ini, 

peranan daripada pihak pengurusan secara khususnya perlulah menampilkan aspek 

kepimpinan yang baik bagi membantu mengurangkan masalah berkaitan dengan 

keresahan emosi yang dilihat boleh menjejaskan produktiviti dan prestasi seseorang 

pekerja (Bhumika, 2020).  

  

Manakala kajian lepas seterusnya pula adalah mengenai penilaian oleh 

pengkaji iaitu Qasim et al. (2020) terhadap kesan keseimbangan kerja-kehidupan 

terhadap Emotional Intelligence (EI) dan kepuasan kerja dalam sektor korporat di 

Pakistan. Berdasarkan kajian ini ada dinyatakan bahawa keseimbangan kerja-

kehidupan merupakan isu terbesar yang sering dihadapi oleh para pekerja di sektor 

korporat. Ketidakseimbangan antara permintaan atau keperluan dan tekanan di 

tempat kerja dan juga di rumah menyebabkan para pekerja agak sukar untuk 

mengekalkan kesihatan mental dan fizikal yang sekaligus turut memberi impak 

terhadap kepuasan kerja (Qasim et al., 2020). Menerusi kajian lepas ini, dapat 

dirumuskan bahawa setiap organisasi memerlukan polisi dan pengamalan yang jitu 

berkaitan dengan aspek keseimbangan kerja-kehidupan walau di mana jua para 

pekerja tersebut berada. Dengan ini, sudah pasti ia membantu setiap pekerja untuk 

lebih kekal produktif, komited, berpuas hati dan mampu mengurangkan konflik 

dalam kehidupan seharian dan sewaktu bekerja. Sehubungan dengan itu, setiap 

organisasi juga digalakkan untuk memberi latihan yang khusus berkenaan dengan 

pengurusan emosi atau juga turut dikenali sebagai ‘emotional intelligence skills’  

kepada pekerja. Hal ini kerana, ia juga memainkan peranan yang sangat penting 

dalam keseimbangan kerja-kehidupan dan kepuasan kerja (Qasim et al., 2020). 

 

Seterusnya, kajian lepas dalam negara pula turut ada menjalankan kajian 

terhadap keseimbangan kerja dan kehidupan namun tidak sebanyak seperti mana 

yang terdapat di luar negara. Salah satunya adalah menerusi sebuah artikel yang 

dinukilkan oleh Nazli et al. (2021) yang menjalankan penyelidikan mengenai kajian 

terhadap keseimbangan kerja dan kehidupan dalam kalangan tenaga akademik 

wanita di Politeknik. Seperti yang kita sedia maklum, penglibatan golongan wanita 

yang memegang pelbagai jawatan penting lebih-lebih lagi yang berkecimpung 

dalam sektor akademik telah menuntut komitmen yang tinggi bagi memastikan 

keseimbangan antara kerja dan kehidupan lebih-lebih lagi terhadap golongan 

wanita yang sudah berkeluarga. Sekiranya berlaku sebarang ketidakseimbangan 

antara kerja dan kehidupan terhadap golongan berkenaan, sudah tentu ia boleh 

memberi pelbagai kesan negatif (Nazli et al., 2021).  

 

Namun begitu, dalam kajian ini, golongan pekerja berkenaan masih 

berupaya menangani beban kerja dalam kehidupan mereka. Hal ini sedikit sebanyak 

telah memberi gambaran bahawa terdapat wujudnya hubungan yang signifikan 

dalam kepuasan kerja dalam kalangan ahli akademik wanita di Politeknik (Nazli et 

al., 2021). Di samping itu, setiap individu dan juga pihak organisasi juga perlulah 

mengaplikasikan pelbagai bentuk strategi yang bersesuaian dengan keadaan 

persekitaran dan juga bidang pengkhususan agar dapat membantu memastikan 

segala strategi tersebut berkesan dalam membantu perkara berkaitan 

keseimbangan kerja-kehidupan para pekerja dan seterusnya dapat meningkatkan 

kepuasan kerja (Noryushana, 2014). 

 

Menerusi pernyataan masalah yang telah dikemukakan tersebut, maka, 

timbulnya persoalan yang wujud akibat daripada isu ini sama ada para penjawat 

awam dapat mencapai keseimbangan kerja-kehidupan meskipun sewaktu berada 

dalam keadaan pandemik ini ataupun sebaliknya. Menerusi dapatan kajian yang 

diperoleh, diharap pengkaji dapat mengenalpasti faktor-faktor spesifik yang 

menyebabkan ketidakseimbangan kerja-kehidupan dan apa aspek-aspek yang 

boleh dilakukan dalam menangani permasalahan tersebut. Pada masa yang sama, 

pengkaji juga turut berharap agar hubungan dan tahap antara keseimbangan kerja-

kehidupan dan kepuasan kerja dalam kalangan penjawat awam semasa pandemik 

COVID-19 dapat dikenal pasti.  

1.3 Persoalan Kajian 

 

Permasalahan kajian yang telah dibincangkan sebelum ini telah memberi gambaran 

umum tentang keseimbangan kerja-kehidupan dan kepuasan kerja dalam kalangan 

pekerja. Namun begitu, secara khususnya terdapat beberapa persoalan yang perlu 

dijawab oleh pengkaji, iaitu: 

 

1. Apakah latar belakang penjawat awam bagi setiap responden yang 

dikaji?  

2. Apakah tahap keseimbangan kerja-kehidupan dalam kalangan penjawat 

awam semasa pandemik COVID-19? 

3. Apakah tahap kepuasan kerja dalam kalangan penjawat awam semasa 

pandemik COVID-19? 

4. Apakah hubungan antara keseimbangan kerja-kehidupan (work-life 

balance) dan kepuasan kerja dalam kalangan penjawat awam semasa 

Perintah Kawalan Pergerakan (PKP) dilaksanakan? 

 

  

1.4 Objektif Kajian 

 

Objektif bagi kajian ini terdiri daripada satu objektif umum dan beberapa objektif 

khusus. 

 

1.4.1 Objektif Umum 

 

Objektif umum kajian ini adalah untuk mengkaji hubungan antara keseimbangan 

kerja-kehidupan dan kepuasan kerja dalam kalangan penjawat awam semasa 

pandemik COVID-19. 

 

 

1.4.2 Objektif Khusus 

 

Secara khususnya kajian ini bertujuan untuk: 

1. Memerihalkan latar belakang penjawat awam yang dikaji. 

2. Mengenalpasti tahap keseimbangan kerja-kehidupan dalam kalangan 

penjawat awam semasa pandemik COVID-19. 

3. Menjelaskan tahap kepuasan kerja dalam kalangan penjawat awam semasa 

pandemik COVID-19 

4. Menjelaskan hubungan antara keseimbangan kerja-kehidupan (work life 

balance) dan kepuasan kerja dalam kalangan penjawat awam semasa 

pandemik COVID-19. 

 

1.5 Skop Kajian 

 

Skop kajian memperjelaskan ruang lingkup kajian iaitu berkenaan dengan bahagian 

permasalahan yang dikaji dan yang tidak dikaji (Fuad Mohamed, 2017). Bagi 

menjalankan kajian ini, pengkaji telah menetapkan beberapa batasan kajian, iaitu 

kajian yang dilakukan ini terbatas kepada para pekerja yang terlibat dalam sektor 

awam sahaja. Selain itu, penyelidikan yang dijalankan juga hanya dijalankan 

dengan menggunakan kaedah kuantitatif dan kajian secara sorotan literatur sahaja. 

  

 Sehubungan dengan itu, instrumen kajian yang digunakan adalah 

berbentuk soal selidik yang disediakan menerusi platform ‘google form’ sahaja. Soal 

selidik yang diedarkan secara atas talian tersebut direka bentuk dengan pelbagai 

soalan dan arahan bagi mencapai semua atau sebahagian daripada objektif kajian 

yang telah ditetapkan. Kaedah kualitatif seperti temubual tidak digunakan sewaktu 

menjalankan kajian ini dan dicadangkan untuk kajian yang akan datang. Kekangan 

tersebut berlaku disebabkan pelaksanaan undang-undang oleh pihak kerajaan 

yang mengarahkan penguatkuasaan Perintah Kawalan Pergerakan (PKP) di seluruh 

negara sedikit sebanyak menyebabkan pengkaji sukar untuk mendapatkan data 

berkenaan dengan topik kajian sekiranya melakukan kaedah selain daripada 

penggunaan borang soal selidik secara atas talian. 

 

1.6 Kepentingan Kajian 

 

Berdasarkan penyelidikan yang dijalankan ini diharapkan ia dapat memberi 

maklumat berkenaan dengan faktor-faktor yang mendorong kepada 

ketidakseimbangan kerja-kehidupan dalam kalangan penjawat awam secara 

amnya. Selain itu, kajian ini juga diharapkan dapat menambah pengetahuan 

berkenaan dengan strategi atau langkah proaktif yang mampu dilaksanakan 

sebagai usaha untuk mencapai keseimbangan kerja-kehidupan meskipun semasa 

seluruh dunia dilanda dengan wabak COVID-19 yang dilihat masih lagi tidak 

menemui titik noktahnya. 

 

Di samping itu, kajian ini juga turut diharapkan mampu memberi 

sumbangan yang besar terhadap pelaksanaan mutu amalan kerja yang lebih 

teratur, efisien, serta terurus dalam kalangan pekerja. Manakala menerusi salah 

satu pernyataan yang terdapat dalam objektif kajian, iaitu untuk mengenalpasti 

langkah-langkah yang membantu dalam mencapai keseimbangan kerja-kehidupan 

dan meningkatkan lagi kepuasan kerja dalam kalangan penjawat awam semasa 

pandemik COVID-19, diharapkan segala langkah-langkah proaktif tersebut mudah-

mudahan mampu dijadikan sebagai panduan serta diaplikasikan oleh setiap pekerja 

dan juga organisasi.  

 

Pada masa yang sama, oleh kerana masih terdapat lagi kekurangan kajian 

berkenaan dengan hubungan antara keseimbangan kerja-kehidupan dan kepuasan 

kerja dalam kalangan penjawat khususnya yang berkecimpung dalam sektor awam  

terutamanya di Malaysia, maka, pengkaji juga berharap agar kajian ini sedikit 

sebanyak dapat membantu dalam mengisi jurang berkenaan. Sehubungan dengan 

itu, kajian ini juga diharap akan dapat dijadikan sebagai panduan berguna lebih-

lebih pada kajian pada masa hadapan di samping boleh dibuat penambahbaikan. 

Hal ini termasuklah melibatkan penambahbaikan sama ada dari segi kaedah 

penyelidikan atau metodologi, instrumen kajian, dan juga sampel yang digunakan.  

 

Sebagaimana yang pernah dilakukan oleh penyelidik-penyelidik terdahulu, 

pengkaji juga amat mengharapkan agar melalui hasil dapatan kajian dan segala 

cadangan yang diusulkan menerusi kajian ini, mudah-mudahan ia juga turut 

memberi serba sedikit maklumat dan info yang berguna untuk diaplikasikan 

sebagai garis panduan kepada organisasi dalam sektor kerajaan lebih-lebih lagi 

ketika membuat sebarang polisi berkaitan dengan strategi untuk membantu para 

pekerja dalam usaha untuk mencapai keseimbangan kerja-kehidupan. 

 



                                                         9 

 

1.7 Definisi Operasional 

 

Bahagian ini menjelaskan beberapa istilah yang digunakan sepanjang penyelidikan 

ini. Segala definisi yang terkandung di ruangan ini membantu pengkaji dalam 

memahami setiap istilah yang dibincangkan dan mengelak daripada menyalahi apa 

yang sepatutnya dipegang semasa menjalankan kajian ini. 

 

1.7.1 Keseimbangan Kerja-Kehidupan 

Keseimbangan kerja-kehidupan dijelaskan sebagai pekerja dengan keseimbangan 

kerja dengan kehidupan untuk merasakan kehidupan mereka dipenuhi sama ada 

dalam dan luar pekerjaan, serta adakah mereka mengalami konflik minimum antara 

peranan kerja dan bukan berkaitan dengan pekerjaan (Omar, 2016 ; Nazli et al., 

2021). Manakala kajian yang dilakukan oleh Arif dan Farooqi (2014) seperti yang 

ada dinyatakan oleh Nazli et al. (2021) telah mentakrifkan keseimbangan kerja dan 

kehidupan sebagai pendorong untuk mencapai kepuasan kerja dalam kalangan 

kakitangan agar mereka dapat terus mencapai kecemerlangan dalam sesebuah 

organisasi. Dalam hal ini, amalan keseimbangan kehidupan-kerja ini sememangnya 

amat memerlukan dorongan yang penuh daripada pihak majikan secara amnya 

(Arif dan Farooqi, 2014 ; Nazli et al., 2021). Hal ini dikatakan demikian kerana, 

sekiranya pihak organisasi tidak kiralah dari sektor awam mahupun swasta sentiasa 

memberi sokongan terhadap budaya keseimbangan kehidupan dan kerja, maka, 

sudah pasti perkara ini dapat meningkatkan niat seseorang pekerja untuk terus 

kekal bekerja dalam organisasi (Arif dan Farooqi, 2014 ; Nazli et al., 2021).  

Berkait rapat dengan hal ini, maka dapatlah dirumuskan bahawa aspek 

berkenaan dengan keseimbangan kerja-kehidupan dilihat terus mengalami cabaran 

yang begitu besar dari tahun ke tahun lebih-lebih lagi semasa pandemik COVID-19 

ini. Hal ini berikutan terdapat kebanyakan daripada kalangan pekerja terutamanya 

yang terlibat dalam sektor awam terpaksa berhadapan dengan tanggungjawab di 

tempat kerja. Pada masa yang sama, hal ini juga menyebabkan sesetengah pekerja 

terpaksa memikul tanggungjawab yang begitu besar dalam mengatur keluarga di 

rumah (International Labour Organization, 2020).  

1.7.2 Kepuasan Kerja 

 

Berdasarkan kepada penyelidikan yang mendalam mengenai kepuasan kajian 

seperti mana yang pernah dijalankan oleh para pengkaji terdahulu, istilah ‘kepuasan 

kerja’ sememangnya amat berkait rapat dengan produktiviti, motivasi, 

ketidakhadiran, kemalangan, kesihatan mental dan fizikal serta turut dikaitkan juga 

dengan aspek kepuasan keseluruhan kehidupan (Graham, 2012; Ghoreishi et al., 

2014; Erny et al., 2017). Sehubungan dengan itu, menurut Robbins (2003) dalam 

Erny et al. (2017) pula, kepuasan dapat ditakrifkan sebagai sikap umum seseorang 

pekerja yang berasaskan kepada perbezaan antara jumlah penghargaan yang 

diperoleh oleh pekerja. Jumlah penghargaan yang dinyatakan tersebut merujuk 

kepada tindak balas emosi yang positif seseorang individu terhadap tugasan atau 

pekerjaannya akibat interaksi dengan persekitaran kerja mereka (Erny et al., 2017).  

  

Di samping itu, kepuasan kerja juga secara dasarnya tidak boleh dilihat 

tetapi dapat dirasai dan diterjemahkan menjadi pelbagai bentuk contohnya seperti 

meningkatkan tahap prestasi kerja dan motivasi kerja (Noor Syakirah et al., 2016). 

Hal ini dikatakan demikian kerana, kepuasan kerja merupakan satu tindak balas 

yang dilihat lebih menjurus kepada bentuk yang berunsurkan emosi terhadap 

sesuatu situasi kerja (Noor Syakirah et al., 2016). Kepuasan kerja turut 

didefinisikan sebagai hasil yang wujud daripada amalan-amalan pekerjaan yang 

mendorong kepada perkara-perkara yang berkaitan dengan tahap motivasi dan 

komitmen yang tinggi (Noor Syakirah et al., 2016). Dalam kajian ini, istilah ini 

dikaitkan terhadap golongan penjawat awam sama ada wujudnya kepuasan kerja 

kesan daripada faktor keseimbangan kerja-kehidupan yang baik.  

 

1.7.3 Penjawat Awam di Sektor Kerajaan 

 

Golongan penjawat awam yang bertugas di sektor kerajaan Malaysia merupakan 

fokus utama dalam penyelidikan yang dijalankan ini. Menurut Perlembagaan 

Persekutuan Malaysia (n. d) dalam Bahagian X, Perkara 132 berkenaan dengan 

Perkhidmatan-perkhidmatan Awam telah mentakrifkan bahawa individu-individu 

yang berkhidmat dalam sektor awam meliputi aspek pekerjaan yang melibatkan 

angkatan tentera, perkhidmatan kehakiman dan perundangan, perkhidmatan 

awam am Persekutuan, pasukan polis, perkhidmatan awam bersama yang disebut 

dalam Perkara 133. perkhidmatan awam setiap Negeri, dan perkhidmatan 

pendidikan.  

 

Berkait rapat dengan hal ini, sememangnya dapatlah dibuktikan bahawa 

penjawat awam merupakan sumber ekonomi yang berperanan penting bagi 

membantu pihak organisasi untuk menjalankan pentadbiran dan mencapai 

matlamat yang telah ditetapkan (Fadzrin et al., 2020). Atas faktor tersebutlah pihak 

kerajaan di setiap jabatan berusaha untuk memberikan pelbagai bentuk penawaran 

yang terbaik agar dapat membantu meningkatkan motivasi dan prestasi para 

pekerja (Fadzrin et al., 2020). Usaha-usaha yang dilakukan oleh setiap organisasi 

terhadap penjawat awam sememangnya mendorong pengkaji untuk mengkaji 

secara lebih terperinci kerana ia juga boleh memberi impak yang begitu besar 

terhadap keseimbangan kerja-kehidupan dan kepuasan kerja. 

 

1.8 Susunan Tesis 

 

Laporan tesis ini mengandungi lima bab. Bab 1 membincangkan tentang keperluan 

kajian yang meliputi latar belakang kajian, permasalahan kajian, persoalan kajian, 

objektif kajian, skop kajian, kepentingan kajian, dan definisi istilah. 

 

Bab 2 pula merupakan sorotan kajian-kajian lepas khususnya mengenai 

keseimbangan kerja-kehidupan dan kepuasan kerja dalam kalangan pekerja 

daripada pelbagai  sektor tidak kira awam mahupun swasta. Dalam hal ini, pengkaji 

ingin memulakan dengan menerangkan definisi-definisi keseimbangan kerja-

kehidupan, kepuasan kerja, dan juga aspek berkenaan dengan polisi keseimbangan 

kerja-kehidupan yang dipetik pernyataannya daripada para sarjana dari luar dan 

dalam negara. Selain itu, bahagian ini juga turut membincangkan mengenai senario 

yang berlaku di Malaysia agar sedikit sebanyak dapat melihat perbandingannya 

dengan kajian-kajian yang pernah dilakukan di luar negara. 

 

Seterusnya, beralih kepada Bab 3. Bahagian ini membincangkan 

metodologi kajian yang diaplikasikan sewaktu menjalankan penyelidikan. Antara 

aspek yang terkandung dalam bahagian ini termasuklah mengenai prosedur kajian 

dan pemilihan sampel. 

